
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১১০
হেমচন্দ্র-গ্রন্থাবলী





বলিছে “এখন বাঁচিয়া কি ফল

পাইয়া এ হেন ক্লেশ,

এ ছার সংসারে বৃথায় ভ্রমণ

ধরিয়া ভিক্ষুক-বেশ!

কত যে উৎসাহ কতই বাসনা

ধরিত আগে এ মন!

ভূধর-শরীর ভাবিতাম তুচ্ছ,

সামান্য তুচ্ছ গগন!

ভাবিতাম আগে জলধি গোষ্পদ,

ইন্দ্রপুরী ক্ষুদ্র অতি;

পরিণামে হায় হইল এ দশা,

এখন কোথায় গতি।”

বলিয়া এতেক ভগ্ন আসি লৈয়ে

হৃদয়ে করে প্রহার;

আবার ভূতলে পড়িয়া, বক্ষেতে

চাপায় পাষাণ-ভার;

উপরে উপরে শিলাখণ্ড তুলে

কতই চাপিছে বুকে;

করিছে আক্ষেপ কতই কাঁদিয়া

দারুণ মনের দুখে।

"কি কঠিন হিয়া" কহিছে কাঁদিয়া

"শিলা হেন হয় ছার,

না ভাঙ্গে সে বুক পরেছি যেখানে

বাসনা-ফণীর হার।”

বলিতে বলিতে উঠিয়া আবার

ক্রমে অগ্রভাগে যায়,

বৃক্ষ-অন্তরালে গিয়া কিছু দূরে

অরণ্য-মাঝে লুকায়।

বাড়িল কৌতুক কোথা প্রাণিগণ

এরূপে করে গমন

